
[bookmark: _Toc517950138]"საპრეზიდენტო არჩევნების ბედი ახალი მთავრობის მუშაობაზე იქნება დამოკიდებული" - გია ხუხაშვილი თვლის, რომ თუ ახალ მთავრობას ფეხი დაუცდა, ეს მმართველ გუნდს ცუდად მიუბრუნდება (რეზონანსი) 
ავტ.: ელზა პაპოშვილი
ინტერვიუ გია ხუხაშვილთან 
გია ხუხაშვილი "რეზონანსთან" აცხადებს, რომ საპრეზიდენტო არჩევნების ბედი ახალი მთავრობის მუშაობაზე იქნება დამოკიდებული.
მისი აზრით, "ოცნებამ" გარისკა, როდესაც გადაწყვიტა, რომ არჩევნებამდე ახალი მინისტრთა კაბინეტი დაენიშნა. ხუხაშვილის თქმით, თუ მთავრობას მანამდე ფეხი დაუცდა და არსებული პრობლემების ცოტათი მოგვარება მაინც ვერ შეძლო, საპრეზიდენტო არჩევნებზე მმართველ გუნდს ცუდად მიუბრუნდება.
გია ხუხაშვილი ვადამდელი არჩევნების საკითხსაც განიხილავს და ფიქრობს, რომ დავით ჭიჭინაძის განცხადება ერთი დეპუტატის მოსაზრებაა და ის უმრავლესობის პოზიციად არ უნდა ჩაითვალოს.  იგი ასევე ბუნებრივს უწოდებს მთავრობასთან დაკავშირებით გუნდში არსებულ აზრთა სხვადასხვაობას და ფიქრობს, რომ ნუკრი ქანთარიას მხრიდან კულტურის ლობირება გასაგებია. 
რესპონდენტი ტატუნაშვილი-ოთხოზორიას სიის შესახებ ოპოზიციის მხრიდან გამოთქმულ კრიტიკას გაუგებარს უწოდებს და ამბობს, რომ მონაცემების განახლება ყოველთვის შეიძლება - „თუ მაგარი ბიჭები არიან, შესთავაზონ თავისი კანდიდატები“, - აცხადებს ხუხაშვილი. 

[bookmark: _Toc517950139]ვისი იდეაა ფინანსთა მინისტრად ერთ-ერთი ყველაზე ოდიოზური ფიგურის მოწვევა? - "ამაღლობელზე ცუდი რეპუტაციის კანდიდატი საქართველოში შესაძლოა, მეორე ვერც მოიძებნოს" (რეზონანსი) 
ავტ.: მარი ჩიტაია
გამოცემა ფინანსთა და ეკონომიკის მინისტრების შესაძლო კანდიდატურების შესახებ წერს. სტატიის თანახმად, ფინანსთა მინისტრის პოსტზე ერთ-ერთ კანდიდატად მსოფლიო ბანკის კონსულტანტი და "ლიბერთი ბანკის" სამეთვალყურეო საბჭოს წევრი ირაკლი მანაგაძე განიხილება. მას მინისტრობა "ქართული ოცნება" რამდენჯერმე სთავაზობდა, თუმცა ყველა მოლაპარაკება უშედეგოდ დასრულდა.
რაც შეეხება ეკონომიკის მინისტრის პოსტზე გიორგი ქობულიას კანდიდატურას, იგი თბილისის სამედიცინო უნივერსიტეტისა და შემდგომ ამერიკული ემორის კურსდამთავრებულია. მასზე ინფორმაცია თითქმის არ მოიპოვება და საქართველოში არ უმუშავია.
ყველაზე მეტ კრიტიკას ფინანსთა მინისტრის პოსტზე დავით ამაღლობელის კანდიდატურა იმსახურებს. 2005 წლის მარტიდან 2007 წლის ნოემბრამდე ამაღლობელს ეკავა საქართველოს ეროვნული ბანკის ვიცე-პრეზიდენტის თანამდებობა, 2007 წლის ოქტომბრიდან 2009 წლის თებერვლამდე იგი ეროვნული ბანკის პრეზიდენტის მოვალეობას ასრულებდა.
გამოცემა ყურადღებას ამახვილებს, რომ ბადრი პატარკაციშვილის საკუთრებაში არსებული "სტანდარტ ბანკის" გაკოტრებაში ამაღლობელი ერთ-ერთი მთავარი მონაწილე იყო. 2007 წლის 24 ნოემბერს სებ-ის მაშინდელი პრეზიდენტის მოვალეობის შემსრულებელ დავით ამაღლობელის განკარგულებით, "სტანდარტ ბანკში" დროებითი ადმინისტრაცია დაინიშნა, რომელსაც გიორგი ქადაგიძე ხელმძღვანელობდა. აქედან მოყოლებული, ბანკი მალე გაკოტრებულად გამოცხადდა, ხოლო 2008 წლის მარტში იგი არაბულმა "კორბანკმა" შეიძინა.
ფინანსისტი დავით წიქარიძე ცალ-ცალკე კანდიდატების შეფასებისგან თავს იკავებს. ამბობს, რომ მთავარი რეფორმების გატარებაა და არა ის, თუ ვინ იქნება მინისტრი. 
„ძალიან სერიოზული ღონისძიებების გატარება რომ მოუწევთ, ამას ჯერჯერობით ვერ ხვდებიან. მარტო კოსმეტიკური ცვლილებები საქმეს ვერ უშველის", - აცხადებს წიქარიძე.
ანალიტიკოს მერაბ ჯანიაშვილს მიაჩნია, რომ საქართველოს ეკონომიკაში, კერძოდ, სავალუტო ბაზარზე ყველაზე დიდი ჩავარდნა სწორედ დავით ამაღლობელის საქმიანობას უკავშირდება და მისი კანდიდატურის განხილვა ფინანსთა მინისტრის პოსტზე მიუღებელია. 
„გიორგი ქობულიაზე ინფორმაცია ნაკლებადაა და ჯერჯერობით ვერაფერს ვიტყვი. ეს ეკონომისტი ქართული საზოგადოებისთვის უცნობია. რაც შეეხება ამაღლობელს, მსგავსი ცუდი რეპუტაციის მქონე კანდიდატი საქართველოში შესაძლოა, მეორე ვერც მოიძებნოს. სახელმწიფო სტრუქტურებში მისი საქმიანობა ცუდი კი არ იყო, არამედ - ძალიან ცუდი, განსაკუთრებით - ეროვნულ ბანკში!
მის სახელს უკავშირდება „სტანდარტ ბანკში“ დროებითი ადმინისტრაციის შესვლა და „შავი პარასკევის“ მოწყობა, ლარის გაუფასურება, ინფლაციის ზრდა და უამრავი ნეგატიური ფაქტი ქართულ ეკონომიკაში. თუკი რამე ცუდი მოხდა საფინანსო სფეროში, სებ-ში სწორედ მისი მმართველობის ან მოადგილეობის პერიოდში იყო. ამიტომ იმედი მაქვს, რომ ამაღლობელს არ დანიშნავენ“, - აცხადებს ჯანიაშვილი და დასძენს, რომ ირაკლი მანაგაძის კანდიდატურზე ცუდი არაფერი ითქმის და თუკი არჩევანი ამაღლობელსა და მანაგაძეს შორის უნდა გაკეთდეს, სასურველია მინისტრად ეს უკანასკნელი დასახელდეს. 
„ამაღლობელის სასარგებლოდ არჩევანის გაკეთება იქნება მამუკა ბახტაძის ყველაზე დიდი შეცდომა, რაც შეიძლება, მან დაუშვას", - განუცხა „რეზონანსს“ ჯანიაშვილმა.
კანდიდატების შეფასებისგან თავს იკავებს ეკონომისტი სანდრო თვალჭრელიძე, თუმცა არ მალავს დადებით განწყობას ირაკლი მანაგაძის მიმართ და ამბობს, რომ ის ერთ-ერთი საუკეთესო კანდიდატია, ვისზეც კი შეიძლება, არჩევანი გაკეთდეს.


[bookmark: _Toc517950140]კიდევ ერთი ახალი ფუნდამენტური რეფორმა მიწის გარშემო - სპეციალისტები: "აუცილებლად უნდა აიკრძალოს უცხოელებზე მიწის გაყიდვა" (რეზონანსი) 
ავტ.: ნათია ლომიძე
გამოცემის ცნობით, პრემიერ-მინისტრი მამუკა ბახტაძე მიწის რეფორმასთან დაკავშირებით ფუნდამენტურ ცვლილებებს აანონსებს. მთავრობა სოფლის მეურნეობის პოტენციალის ასათვისებლად ძირეული ცვლილებების გატარებას გეგმავს.
სპეციალისტები ახალი პრემიერის ინიციტივას მიესალმებიან. პროფესორი ჯუმბერ ფანჩულიძე აცხადებს, რომ რეფორმის მიმდინარეობაში აუცილებლად უნდა შეიტანონ მიწის მართვის კომპონენტი, რადგან სახელმწიფო თავის მფლობელობაში არსებული მიწის რაოდენობის შესახებ არაინფორმირებულია. ფანჩულიძე უცხოელებზე სასოფლო-სამეურნეო მიწის მიყიდვასაც შეეხო და აღნიშნა, რომ ამ მიმართულებითაც საჭიროა სრული სიცხადის შეტანა.
„რაც შეეხება უცხოელებზე მიწის მიყიდვას, ეს კატეგორიულად არ შეიძლება, მაგრამ ჩვენ ამჟამად არავითარი ბერკეტი არ გვაქვს. შეიძლება, უცხოელმა მიწა შეიძინოს, მაგრამ არანაირი გარანტია არ არსებობს, რომ დაუმუშავებელს არ დატოვებს. კი, ბატონო, ჰქონდეთ იჯარით, მაგრამ არა ყიდვა-გაყიდვის უფლებით", - აღნიშნა ფანჩულიძემ. 
სასოფლო-სამეურნეო დარგის ექსპერტი ბადრი რამიშვილი პრემიერის მიერ დაანონსებულ ახალ რეფორმას დადებითად აფასებს. იგი კატეგორიულად ითხოვს, რომ ახალი რეფორმის ფარგლებში აიკრძალოს უცხოელებზე მიწის მიყიდვა, იმავდროულად კი უნდა გაიზარდოს სუბსიდირება ადგილობრივი მეწარმეებისთვის. სასოფლო მიწა უქმად არ უნდა მოცდეს.

[bookmark: _Toc517950141]ტრამპი-პუტინის შეხვედრის წინ საქართველოს დიდი ისტორიული მხარდამჭერი რეზოლუცია ვაშინგტონში (რეზონანსი) 
ავტ.: ეკატერინე ბასილაია
„რეზონანსის“ ცნობით, აშშ-ის კონგრესში საქართველოს მხარდამჭერი ორპარტიული კანონპროექტი შევიდა, სადაც ნათქვამია, რომ აშშ გმობს რუსეთის ქმედებებსა და ოკუპირებულ ტერიტორიებზე ადამიანის უფლებათა უხეში დარღვევის ფაქტებს.
კანონპროექტის კანონად ქცევის შემდეგ აშშ-ში შესვლა აეკრძალება და ფინანსური აქტივები დაუყადაღდება ყველას, ვისაც აფხაზეთსა და ცხინვალის რეგიონში ქართველების მიმართ დანაშაული აქვს ჩადენილი.
თბილისში ამერიკის კონგრესმენთა ამ მხარდაჭერას დიდი ისტორიული მოვლენა უწოდეს და გაკეთდა განცხადებები, რომ ეს აქტი საქართველოსა და აშშ-ს შორის თანამშრომლობის თვისობრივად კიდევ უფრო მაღალ დონეზე აყვანის მზაობის მკაფიო დასტურია.
გამოცემა წერს, რომ ასეთი მნიშვნელოვანი დოკუმენტიც კი პრეზიდენტსა და „ქართულ ოცნებას“ შორის ქიშპობის საბაბი გახდა. კონგრესში მხარდამჭერი აქტის წარდგენას მმართველი გუნდი საკუთარ დამსახურებად მიიჩნევს, თუმცა პრეზიდენტის ადმინისტრაციაში ხაზს უსვამენ, რომ კონგრესმენ ტედ პოს მიერ შემუშავებული დოკუმენტი მარტის დასაწყისში გიორგი მარგველაშვილის წარმატებულ ვიზიტს უკავშირდება. საპასუხოდ "ოცნებაში" აცხადებენ, რომ ასეთი მნიშვნელოვანი საკითხები ერთი ვიზიტით არ წყდება.
„რეზონანსი“ ასევე აღნიშნავს, რომ საქართველოს მხარდამჭერი კანონპროექტის კონგრესში წარდგენა დაემთხვა ვაშინგტონში პარლამენტის თავმდომარის ვიზიტს და ირაკლი კობახიძემ ვაშინგტონიდან გააკეთა განცხადება, რომ ეს არის დიდი ისტორიული მოვლენა და საქართველოს აშშ-დან ასეთი დიდი მხარდაჭერა არასდროს მიუღია.
უმნიშვნელოვანესი ისტორიული დოკუმენტი უწოდა რეზოლუციას პრეზიდენტმაც და მისმა ადმინისტრაციამაც. 
ოპოზიციის შეფასებით, ღიმილის მომგვრელია, თუ კონგრესში შესული აქტის გამო ერთმანეთს რომელიმე სახელმწიფო შტო დაუპირისპირდება და მნიშვნელობა არ აქვს, ვისი ინიცირებით შევიდა დოკუმენტი კონგრესში. ახლა მთავარია, ტრამპი-პუტინის შეხვედრის წინ აქტიურად იმუშაოს ხელისუფლებამ ამერიკის პრეზიდენტის ადმინისტრაციასთან და ორი ქვეყნის პრეზიდენტის შეხვედრისას, როცა უკრაინის, ყირიმის, აღმოსავლეთ უკრაინაში პუტინის დანაშაულების ჩამოთვლა მოხდება, საქართველოს მიმდინარე ოკუპაციის საკითხიც წამოიჭრას.
"საქართველოს პოლიტიკის ინსტიტუტის" დამფუძნებელ კორნელი კაკაჩიას შეფასებით, ეს რეზოლუცია არის საქართველოს ძალიან დიდი პოლიტიკური და მორალური მხარდაჭერა, მით უმეტეს, რომ საქართველოს ოკუპაციას არ აქვს ისეთი დიდი რეზონანსი, როგორიც უკრაინის კონფლიქტს და ამიტომაც ამ ფონზე საქართველოს ოკუპაციასა და ოკუპირებულ ტერიტირიებზე ქართველების უფლებების უხეში დარღვევების საკითხის გამოცოცხლება საკმაოდ მნიშვნელოვანი და წარმატებული ნაბიჯია.
მისი თქმით, ძალიან მნიშვნელოვანია, რომ ეს კანონპროექტი ტრამპი-პუტინის შეხვედრის წინ შევიდა კონგრესში, თუმცა შეძლებს თუ არა ქართული დიპლომატია ისე გააქტიურებას, რომ ორი ქვეყნის ლიდერებს შორის შეხვედრისას საქართველოს საკითხზე მოხდეს საუბარი, ეს რთული სათქმელია.
სტატიაში საკანონმდებლო აქტის დეტალებია მოყვანილი. 

[bookmark: _Toc517950142]პუტინი-ტრამპის შეხვედრა ჰელსინკიში გაიმართება (რეზონანსი) 
ავტ.: ია აბულაშვილი
ინტერვიუ სოსო ცინცაძესთან 
ტრამპი-პუტინის შეხვედრის შემდეგ რა შეიცვლება ორი ქვეყნის ურთიერთობებში, ამის შესახებ "რეზონანსი" პოლიტოლოგ სოსო ცინცაძეს გაესაუბრა, რომელიც აცხადებს, რომ არანაირი სერიოზული გარღვევა ორი ქვეყნის ურთიერთობებში მოსალოდნელი არ არის.

[bookmark: _Toc517950143]"ვინ არის მთავარი გამყალბებელი, ვის გამოც პროკურატურა მკვლელებზე ვერ გავიდა" - ხორავას ქუჩის საქმეზე შესაძლოა, ახალი დაკავებები დაიწყოს (რეზონანსი) 
ავტ.: ელზა პაპოშვილი
გამოცემის ცნობით, ხორავას ქუჩის საქმეზე შესაძლოა, ახალი დაკავებების სერია დაიწყოს. შინაგან საქმეთა მინისტრ გიორგი გახარიას განცხადებით, საქმის გამოძიებიდან უკვე ჩანს, რომ დაკავებები გაგრძელდება, თუმცა ვინ იქნებიან ეს ადამიანები და მოხდება თუ არა დავით სარალიძის მკვლელების დაკავება, უცნობია.
გახარიას თქმით, ის კომენტარს მას შემდეგ გააკეთებს, როდესაც საპარლამენტო საგამოძიებო კომისია საქმეზე მუშაობას დაასრულებს.
შინაგან საქმეთა მინისტრის განცხადებას, რომ შესაძლოა, ხორავას ქუჩის საქმეზე დაკავებები გაგრძელდეს, ზაზა სარალიძის ადვოკატი ნესტან ლონდარიძე ეხმაურება.
ადვოკატის თქმით, მისთვის უცნოებია, ამ ეტაპზე მინისტრი ვის დაკავებაზე შეიძლება, საუბრობდეს. მისი განცხადებით, პირველ რიგში, მათი მთავარი მიზანი მკვლელების დაკავებაა, რომელთა ვინაობა საქმის მასალებიდანაც უკვე აშკარაა.
ადვოკატი ამბობს, რომ ახალი გამოძიების დეტალების შესახებ მათ, სამწუხაროდ, არაფერი იციან. თუ მივიდნენ უწყებაში და მოიკითხეს, მხოლოდ ამ შემთხვევაში აწვდიან ინფორმაციას.
"მინისტრი საგამოძიებო კომისიის დასკვნას არ უნდა ელოდებოდეს. მისთვის მაინცდამაინც გადამწყვეტი კომისიის დასკვნა არ უნდა გახდეს. საქმეში იმდენი უზუსტობაა, რომ აქამდე კიდევ ბევრი ადამიანი უნდა იყოს დაკავებული", - განაცხადა ნესტან ლონდარიძემ. 

[bookmark: _Toc517950144]ცხინვალის რეჟიმი თრუსოს ხეობაზე, კობის ქვაბულსა და დუშეთის სოფლებზე პრეტენზიას აცხადებს (რეზონანსი) 
ავტ.: ეკატერინე ბასილაია
სტატიის თანახმად, დე ფაქტო სამხრეთ ოსეთის საგარეო უწყება აცხადებს, რომ ოს ხალხს ეკუთვნის "აღმოსავლეთი ოსეთი" - თრუსოს ხეობა, კობის ქვაბული და ასევე - დუშეთის სოფლების ნაწილი და ეს ტერიტორიები ბოლშევიკებმა ოსი ხალხის სურვილის გარეშე გადასცეს ახლად შექმნილ საქართველოს საბჭოთა რესპუბლიკას, რაც "უკანონო ანექსია" იყო და ამას არასდროს შეეგუებიან.
მამუკა არეშიძე აცხადებს, რომ "აღმოსავლეთი ოსეთი" არასდროს არ არსებობდა, ეს ტერმინი რუსეთის სპეცსამსახურებში შეიქმნა ბოლო წლებში და ის პირველად ედუარდ კოკოითმა გამოიყენა რამდენიმე წლის წინ.  
"ეს პოლიტიკური წნეხი საქართველოზე შეიძლება, მუქარადაც ჩავთვალოთ. ზოგადად, საფრთხე, რა თქმა უნდა, არსებობს, თუმცა არ მგონია, რომ ამ განცხადებებს რეალურად მოჰყვეს ახალი ე.წ. ბორდერიზაცია და ე.წ. საზღვრების გადმოწევა", - მიიჩნევს არეშიძე და ხაზს უსვამს, რომ აღნიშნული თემის გააქტიურება მოახლოებულ ნატოს სამიტს უკავშირდება. 
რესპონდენტი აქვე დასძენს, რომ თრუსოს ხეობაზე აქცენტი კეთდება, რადგან ტერიტორია მოსახლეობისგან დაცლილია. 
ისტორიკოსი მალხაზ ვახტანგაშვილი "რადიო თავისუფლებასთან" საუბრისას აცხადებს, რომ აღმოსავლეთი ოსეთი არ არსებობს და არანაირი ოსური კვალი არ არსებობს არათუ დუშეთისა და არაგვის ხეობაში, არამედ ე.წ. სამხრეთ ოსეთშიც კი.
სტატიაში ხაზგასმულია, რომ 20 ივნისს ცხინვალში ე.წ. საზღვრის დემარკაციის მიზნით კომისია შეიქმნა და ამ კომისიის მეშვეობით ცხინვალის რეჟიმი დანარჩენ საქართველოსთან უკვე გავლებული მავთულხლართებისა და ბანერების ისევ გადმოწევას აპირებს.


[bookmark: _Toc517950145]შსს-მ მართლწესრიგის ოფიცრის ვაკანსიაზე მისაღებად განცხადებების მიღება დაიწყო (რეზონანსი) 
ავტ.: თამარ შუკვანი
ინტერვიუ შინაგან საქმეთა სამინისტროს ანალიტიკური დეპარტამენტის დირექტორის მოადგილე მიხეილ დაუშვილთან 
მიხეილ დაუშვილი მართლწესრიგის ოფიცრის ინსტიტუტის შემოღების შესახებ საუბრობს. მისი თქმით, ამ ინსტიტუტის შემოღება ითვალისწინებს პრევენციული ღონისძიებების გატარებას დანაშაულის თავიდან აცილების მიზნით. 
შინაგან საქმეთა სამინისტრომ 365 მართლწესრიგის ოფიცრის ვაკანსიაზე განაცხადების მიღება 25 ივნისიდან დაიწყო. 

[bookmark: _Toc517950146]გზებზე გადასახადი უახლოესი 10 წელი არ დაწესდება (რეზონანსი) 
ავტ.: ნათია ლომიძე
გამოცემის ცნობით, საქართველოში ფასიანი გზები უახლოესი 10 წელი არ იქნება. მიუხედავად იმისა, რომ ბოლო პერიოდში აქტიურად განიხილება გარკვეულ მონაკვეთზე ტარიფის დაწესება, არ გაჟღერებულა არც კონკრეტული დრო და არც ფასი, თუ რა თანხის გადახდის შემდეგ შეძლებდნენ მძღოლები გადაადგილებას. 
ტრანსპორტის დარგის სპეციალისტები ამბობენ, რომ საქართველოში გზების გარკვეულ მონაკვეთზე ღირებულების დაწესება არარეალურია. "ეკო-ტრანსპორტ ცენტრის" აღმასრულებელ დირექტორ ვასო ურუშაძის აზრით, უნდა დაწესდეს ყველა ავტომფლობელისთვის ყოველწლიური გზით სარგებლობის გადასახადი, რომელიც რაღაც ფონდში ჩაირიცხება და მისი განკარგვა ყველასთვის ნათელი იქნება.

[bookmark: _Toc517950147]სასწრაფოდ შეაჩერეთ 4-წლიანი დანაშაულებრივი ძალადობა კანონსა და მოსახლეობაზე! (რეზონანსი) 
ავტ.: ანზორ საკანდელიძე მშენებელთა ლიგის თავმჯდომარე 
მშენებელთა ლიგის თავმჯდომარე ანზორ საკანდელიძე „ბუნებრივი განათებულობისა და ინსოლაციის კანონის“ აღდგენასა და 2014 წელს ირაკლი ღარიბაშილის მიერ გამოქვეყნებული ბრძანებულების ამოქმედებას ითხოვს. ანზორ საკანდელიძის ცნობით, 2008 წელს გაუქმდა კანონი, რის შემდეგაც დედაქალაქში შენობები კატასტროფულად ახლო-ახლოს შენდება, დარღვეულია სახანძრო, სადრენაჟო-წყალარინებისა და ინსოლაციის ნორმები. 
ანზორ საკანდელიძე ხაზს უსვამს, რომ პრობლემის მოსაგვარებლად 2014 წელს ირაკლი ღარიბაშვილმა ბრძანებულება გამოაქვეყნა, რომლის თანახმადაც, ახალი კანონის შემუშავებამდე აღდეგნილი უნდა ყოფილიყო საბჭოთა კავშირის პერიოდში არსებული სამშენებლო კანონმდებლობა, რომელშიც ინსოლაციის, განათებისა თუ სხვა დეტალებია გაწერილი. ღია წერილის ავტორი უპასუხისმგებლობას უწოდებს იმ ფაქტს, რომ აღნიშნული ბრძანებულება ოთხი წელია მიღებულია, თუმცა მისი აღსრულება არ ხდება. 

[bookmark: _Toc517950148]ახალი თაობა 
[bookmark: _Toc517950149]მამუკა ბახტაძე: მნიშვნელოვანია, რაც შეიძლება დროულად დასრულდეს ანაკლიის პორტის მშენებლობა (ახალი თაობა) 
პრემიერ-მინისტრმა მამუკა ბახტაძემ დღეს, 27 ივნისს, სამეგრელოში, მოსახლეობასთან შეხვედრისას ანაკლიის პორტის შესახებ ისაუბრა. პრემიერის თქმით, ღრმაწყლოვანი პორტი საქართველოს დაეხმარება, რომ სატრანსპორტო პოტენციალი უკეთ გამოიყენოს.
“ჩვენთვის ძალიან მნიშვნელოვანია, რაც შეიძლება მალე დასრულდეს ანაკლიის ღრმაწყლოვანი პორტის მშენებლობა.  საქართველოში საციცოცხლოდ გვჭირდება ღრმაწყლოვანი პორტი, რათა ჩვენი ქვეყნის სატრანზიტო პოტენციალი უკეთესად ავითვისოთ.  ფოთის და ანაკლიის პორტები ერთად უზრუნველყოფს იმას, რომ  გვქონდეს უნიკალური სამრეწველო პოტენციალი. სამეგრელოში სამრეწველო პოტენციალი გახდება გარანტი იმის, რომ ჩვენი ეკონომიკა კიდევ უფრო  კონკურენტუნარიანი გახდეს,”-განაცხადა მამუკა ბახტაძემ.
სტატიაში ხაზგასმულია, რომ ქართული მედიის ნაწილი ბოლო პერიოდის განმავლობაში წყაროებზე დაყრდნობით ავრცელებს ინფორმაციას იმის შესახებ, რომ ანაკლიის პორტის ნაწილი ყოფილ პრემიერ გიორგი კვირიკაშვილსა და ბიძინა ივანიშვილს შორის დაპირისპირების საგანი იყო. ამ ინფორმაციის მიხედვით, ივანიშვილს კვირიკაშვილთან კრიტიკული კითხვები ჰქონდა პორტის მშენებლობასთან დაკავშირებით.
ანაკლის განვითარების კონსორციუმის ინფორმაციით, ამ ეტაპზე ანაკლიაში ღრმაწყლოვანი ნავსადგურის პირველი ფაზის სახმელეთო სამუშაოები მიმდინარეობს, რომელიც 2017 წლის 22 დეკემბერს დაიწყო.  ნავსადგურის მშენებლობის პირველი ფაზის დასრულება და პორტის ოპერირების დაწყება 2020 წლის ბოლოსთვის იგეგმება.


[bookmark: _Toc517950150]გია ხუხაშვილი: ივანიშვილს გახარია მე გავაცანი - „დეპუტატებმა ცხოვრება მოიწყეს და თვითლიკვიდაციას არ გამოაცხადებენ“  (ახალი თაობა) 
ავტ.: ნათია ხურცილავა 
ინტერვიუ გია ხუხაშვილთან 
გია ხუხაშვილი მიიჩნევს, რომ რიგგარეშე არჩევნების თემა ხელოვნურადაა შემოგდებული და მას რეალური საფუძველი არ გააჩნია. – „როდესაც ვხედავთ მცდელობას სტრუქტურული, სახელისუფლო რეფორმების ჩატარების, ამ ეტაპისთვის ეს სავსებით საკმარისია. პროცედურულადაც აბსოლუტურად გაუგებარია. პრეზიდენტს ამ აქტის გამოცემა არ შეუძლია გადადგომამდე ბოლო 6 თვის განმავლობაში. შესაბამისად, საინტერესოა, რა სამართლებრივი მექანიზმი რჩება?“, - აცხადებს ხუხაშვილი და დასძენს, რომ ვადამდელ არჩევნებს დეპუტატებიც შეეწინააღმდეგებიან, რადგან მათ ცხოვრება მოიწყეს და თვითლიკვიდაციას არ გამოაცხადებენ. 
გია ხუხაშვილი არ გამორიცხავს, რომ შესაძლოა, ბიძინა ივანიშვილს ახლანდელი პარლამენტი მართლაც არ მოსწონს, თუმცა, სახელისუფლებო პარტიის თავმჯდომარე კარგად იაზრებს, რა შეიძლება მოჰყვეს ვადამდელ არჩევნებს და ამიტომ ის ამ ვერსიას არ მიემხრობა. 
ხუხაშვილი სამინისტროების ოპტიმიზაციაზეც საუბრობს. მისი თქმით, უპირველესად აუცილებელია სხვადასხვა უწყებაში დუბლირებული საკითხების გაერთიანება, გამსხვილება. რესპოდენტის აზრით, მნიშვნელოვანია როგორ წარიმართება სამინისტროებში რეორგანიზაციის პროცესი, რადგან ინიციატივა სწორია და ახლა მთავარი მისი განხორციელებაა. რაც შეეხება საკადრო ოპტიმიზაციას, ხუხაშვილის ვარაუდით, მხოლოდ კადრების 1-2% შემცირდება, თუმცა, ამის მიუხედავად საკმაოდ დიდი თანხის დაზოგვაა შესაძლებელი. გია ხუხაშვილი ინტერვიუში გიორგი კვირიკაშვილის მიერ დაანონსებული თეთრი ჯიპების საკითხსაც განიხილავს და ფიქრობს, რომ ეს თემა პოპულისტური იყო. 
გია ხუხაშვილი არ ეთანხმება რომან გოცირიძის გამოთქმულ მოსაზრებას, თითქოს, ხელისუფლება „ქართუ ბანკის“ თანამშრომლებით კომპლექტდება. მისი თქმით, მამუკა ბახტაძეს ერთი დღეც არ უმუშავია „ქართუში“ ისევე როგორც გიორგი გახარიას. გია ხუხაშვილი ინტერვიუში ჟურნალისტის რეპლიკასაც პასუხობს, რომლის თანახმადაც გიორგი გახარიას ახლო ურთიერთობა აქვს ბიძინა ივანიშვილთან. ხუხაშვილის მტკიცებით, გიორგი გახარია 2013 წლამდე ბიძინა ივანიშვილს საერთოდ არ იცნობდა - „მე გავაცანი და როგორ არ ვიცი. შეგიძლიათ ნამდვილად დამიჯეროთ“, - აღნიშნავს რესპონდენტი. 

[bookmark: _Toc517950151]პაატა ზაქარეიშვილი: ტატუნაშვილი-ოთხოზორიას სია ზიანს მოგვიტანს (ახალი თაობა) 
ავტ.: ნონა ცაბაძე 
ინტერვიუ პაატა ზაქარეიშვილთან 
პაატა ზაქარეიშვილი აცხადებს, რომ ტატუნაშვილი-ოთხოზორიას სიასთან დაკავშირებით „ნაციონალური მოძრაობისა“ და „ევროპული საქართველოსგან“ კრიტიკა მიუღებელია, რადგან მათი ხელისუფლებაში ყოფნის დროს არაერთი ადამიანი დაიღუპა, თუმცა, საზოგადოებამ მათი სახელი და გვარიც კი არ იცის - „მათ რომ თავის დროზე მსგავსი სია შეედგინათ, ტატუნაშვილი, ოთხოზორია და სხვები დღეს ცოცხლები იქნებოდნენ“, - აცხადებს ზაქარეიშვილი. 
რაც შეეხება თავად სიას, ყოფილი მინისტრი ამბობს, რომ მასში მხოლოდ ის ადამიანები უნდა მოხვდნენ, ვის შესახებაც მტკიცებულებები არსებობს, წინააღმდეგ შემთხვევაში, როდესაც ინტერპოლი დააკავებს სიაში მყოფ პირს და ქართული მხარე მასალებს ვერ წარადგენს, ეს ქვეყნის იმიჯზე უარყოფითად აისახება. ზაქარეიშვილი ხაზს უსვამს, რომ თუკი სიაში მართლაც არიან მკვდარი სულები შეყვანილი, ეს სამარცხვინოა და მონაცემების არაკომპეტენტურად მოგროვებაზე მეტყველებს. 
რესპონდენტი დარწმუნებულია, რომ სია შედეგის მომტანი ვერ იქნება და მისი პლუსი მხოლოდ ამგვარი მკვლელობების მინიმუმამდე დაყვანაა. ყოფილი მინისტრის აზრით, ამ სიის შექმნის ერთადერთი მიზანი, ქვეყანაში შიდა არეულობის გამოწვევაა, რაც „ნაციონალური მოძრაობის“ ინტერესში შედის.  – „ამ სიის შედგენა მოითხოვა „ნაციონალურმა მოძრაობამ“ და „ქართულმა ოცნებამ“ შეასრულა „ნაციონალური მოძრაობის“ დავალება. ეს რომ კარგი რამ ყოფილიყო, „ნაციონალური მოძრაობა“ თავის დროზე, თვითონ შეადგენდა. აქედან არაფერი არ გამოვა. დღეს „ქართულ ოცნებას“ ეშინია „ნაციონალური მოძრაობის“ ჩრდილისაც კი და სწორედ ამიტომაა, რომ იქიდან წამოსული ნებისმიერი პოზიცია, მათი მხრიდან უსიტყვოდ არის ხოლმე მიღებული. ისინი (ნაციონალური მოძრაობა) ამათგან განსხვავებით, უფრო ცბიერები არიან. იცოდნენ, რომ არაფრის მომტანი იყო. შედეგი არის ნული! მერე ამაზე უნდა ეგოთ პასუხი და ამიტომ არ გააკეთეს“, - აცხადებს ზაქარეიშვილი და დასძენს, რომ, სავარაუდოდ, ოკუპირებული რეგიონები წამოაყენებენ წინადადებას, რომ სიის გაუქმებამდე ისინი ნაბიჯებს არ გადადგამენ.

[bookmark: _Toc517950152]„რუსეთი აფხაზეთის ეკლესიის აღიარებას არ აპირებს“ (ახალი თაობა) 
ავტ.: გულიკო ბალაძე 
ინტერვიუ აფხაზეთის უმაღლესი საბჭოს თავმჯდომარის მოადგილე ჯემალ გამახარიასთან 
ჯემალ გამახარია აფხაზეთში არსებულ სიტუაციას განიხილავს. ამბობს, რომ დღეს დე ფაქტო რეგიონში მოღვაწე სასულიერო პირებს ლეგიტიმაცია არ გააჩნიათ და ისინი რუსეთისა და საბერძნეთის ეკლესიასთან არაოფიციალური კავშირებით საზრდოობენ. გამახარია ვარაუდობს, რომ რუსეთი ამ ეტაპზე აფხაზეთის ეკლესიას არ აღიარებს და ეს „გარკვეული მოსაზრებებითაა“ განპირობებული. 
უმაღლესი საბჭოს თავმჯდომარის მოადგილე უკრაინის ეკლესიის აღიარების საკითხსაც განიხილავს. ამბობს, რომ საქართველო ამ შემთხვევაში რთულ მდგომარეობაშია და ქართულმა ეკლესიამ ბრძნული გადაწყვეტილება უნდა მიიღოს - „ამ ვითარებაში დე ფაქტო აფხაზური ეკლესიები დიდ მოლოდინში არიან. თუ ქართული ეკლესია აღიარებს უკრაინის ეკლესიას, მაშინ, რუსეთი აღიარებს აფხაზეთის ეკლესიას. თუ საქართველოს ეკლესიამ არ აღიარა უკრაინის ეკლესია, მაგრამ აღიარა კონსტანტინოპოლმა, მაშინ, გაბრაზებული კონსტანტინოპოლი აღიარებს აფხაზეთის იმ ეკლესიის ე.წ. ავტოკეფალიას,  რომელსაც ორიენტაცია მსოფლიო ეკლესიისკენ აქვს“. 

[bookmark: _Toc517950153]ოკუპირებულ აფხაზეთს ბულგარეთის და თურქეთის იმედი აქვს (ახალი თაობა) 
ავტ.: მარიამ მჭედლიშვილი 
„ახალი თაობის“ ცნობით, ოკუპირებული აფხაზეთი და სირია დამასკოსა და სოხუმში „საელჩოების“ გასახსნელად ემზადებიან. პარალელურად, აფხაზეთის სავაჭრო-სამრეწველო პალატის დელეგაცია ბულგარეთში იმყოფებოდა. ვარნასა და სოფიაში ბულგარელ მეწარმეებთან შეხვედრები გაიმართა, რასაც დე ფაქტო სახელმწიფოში დიდი გამოხმაურება მოჰყვა. სტატიის თანახმად, აფხაზეთში იმედოვნებენ, რომ ბულგარელი ბიზნესმენები დე ფაქტო სახელმწიფოში ინვესტიციებს განახორციელებენ. 
აფხაზეთში იმედიანად არიან განწყობილნი თურქეთში გამართული არჩევნების მიმართაც. ოკუპირებულ აფხაზეთში გაჩნდა განცდა, რომ აფხაზეთს თურქეთის დიდ ეროვნულ კრებაში საკუთარი  ლობისტური ჯგუფი ეყოლება, რადგან არჩეული დეპუტატებიდან ორი აფხაზია, რამდენიმეს კი აფხაზებთან ნათესაური კავშირი აქვს. 
[bookmark: _GoBack]აფხაზეთის დე ფაქტო პრემიერი გენადი გაგულია ინვესტიციების აუცილებლობაზე საუბრობს, თუმცა, დასძენს, რომ ქონების გასხვისების საკითხებთან დაკავშირებით სიფრთხილის გამოჩენაა საჭირო. 




